
Milliy cholg`ularning tarix zarvaraqlarida takomillashish  bosqichlari 

 

Hasanov Halim Ravshanovich 

Buxoro davlat universiteti “Musiqa ijrochiligi va madaniyat” kafedrasi 

o‘qituvchisi. 

 

Har bir xalqning o‘ziga xos ommabop va sevimli musiqa cholg‘ulari bo‘ladi va 

bu cholg‘ular mazkur xalqning mentalitetiga xos ohanglarni ifodalay olganligi 

uchun boshqa cholg‘ularga qaraganda ko‘proq o‘rganiladi. Oʻzbek musiqasi 

tarixining  ildizlari juda qadim zamonlarga borib taqaladi. Qadimgi manbaalarda 

keltirilishicha, musiqiy merosimiz dastlabki koʻrinishlarining paydo boʻlishi, 

eramizgacha boʻlgan asrlarga toʻgʻri keladi. Tarixiy manbalarni xabar berishicha, bu 

davrlarda turkiy tilda soʻzlashuvchi aksariyat xalqlar, yashovchi hududlar 

imperiyasiga qarshi boʻlgan. U davrlarda turkiy xalqlar musiqasi asosini tashkil 

qiladigan “Chopaslon”, “Shindik” kabi oʻnga yaqin kuylar boʻlgan. Ushbu kuylar 

asosida yilning har kunida ijro etiluvchi 360 ta xilma-xil kuylar ijro etilgan. Qiziqarli 

tomoni shundaki, oʻsha davrlarda zarbli, qoʻngʻiroqli va urib chalinadigan sozlardan 

keng foydalanilgan.  

 IX–X asr musiqa madaniyati tarixida Oʻrta Osiyodan chiqqan buyuk qomuschi 

olim Abu Abdulloh Muhammad ibn Yusuf al-Kotib al-Xorazmiyning “Mafotihul-

ulum” (“Ilimlar kaliti”) asarining musiqaga bagʻishlangan qismi alohida oʻrin tutadi. 

Xorazmiyning bu asari Oʻrta Osiyo xalqlari fan va madaniyati tarixini yoritishda 

muhim manbalardan biridir. Xususan bu qomusning musiqaga doir qismida oʻsha 

zamonlarda mavjud musiqa cholgʻulari toʻliq tavsiflanadi va ularning har biri haqida 

toʻliq ma’lumot beriladi. 

  Yana koʻplab manbalarning bizga shahodat berishicha, rubobsimon asboblar 

eramizning II – III asrlarida Movarounnahr xalqlari orasida keng tarqalgan. Afsuski, 

islomgacha boʻlgan Oʻrta Osiyo xalqlari musiqiy madaniyati haqida ma’lumot 

beruvchi manbalar nihoyatda kam. Zarbli sozlar sulolasiga mansub rubob sozi 

oʻzbek xalqi musiqiy hayotini bezab turgan sozlardan biridir. Rubob haqidagi 

ma’lumotlarni asosan X – XVII asrlarda yozilgan risolalardan topamiz. 

Manba’lardan ma’lum boʻlishicha, Movarounnahrda rubob sozi mavjud boʻlganligi 

haqida ba’zi bir risolalarda koʻrsatib oʻtilgan.  Bunga koʻra, u burchak shaklda 

boʻlib, kamonli sozlardan sanalgan. Mazkur cholgʻu sozining bir dona simi boʻlgan. 

Roviylar, qissaxonlar oʻzlari hikoya qiladigan rivoyat va qissalarning musiqiy 

qismlarini mana shu soz orqali ijro etilgani haqida ayrim manbalar guvohlik beradi.  

    Diqqatga sazovor tomoni shundaki, bizning davrimizda ham aksariyat arab 

mamlakatlarida cholgʻuchi sozandalar, ya’ni roviylar oʻz ijrolarida “Reboba” 

sozidan keng foydalaniladilar. Shu oʻrinda roviylar haqida ikki ogʻiz soʻz: Roviylar 

– rivoyat qiluvchi demakdir, u oʻzi rivoyat qiladigan voqeylikni ta’sirchanligini 

kuchaytirish maqsadida turli xalqlar kuylaridan foydalanganlar. Roviylar oʻzining 

mana shu fazilatlari bilan bizning musiqiy an’anamizda shakllanib kelayotgan 

baxshichilik san’ati namoyondalariga oʻxshab ketadi. 

  Tarixdan shu narsa ma’lumki, XII – XIII asrlarda kamonli sozlar orasida 

rubob sozi ham boʻlgan. Mavlaviya vakillarining aqidasiga koʻra rubob sozining har 

bir burchagi ma’lum bir ramziy ma’no kasb etgan, mavlaviylar aqidasiga koʻra 

birinchi burchak – Sharq, ikkinchi  burchak – Gʻarb, uchinchi burchak Janub va 

toʻrtinchi burchak Shimol ma’nolarini anglatgan. Keyinchalik ushbu sozni olti 

burchak shaklda qaytatdan yasashga urinishlar boʻlgan.          

 Bunda 5 – burchak yer sathi va 6 – burchak ma’nolarini bildirgan. Shubhasiz, 

bu burchaklarda turli mantiqiy tasavvuf ma’nolari mavjuddir. Bu soz tuzilishi 

jihatidan ma’lum darajada ruboblar sulolasiga oʻxshaydi. 

Qashqar rubobi taxminan, XIV–XV asrlarda ansambllar tarkibida paydo boʻla 

boshlaydi. Rubobning dastlabki koʻrinishi hozirgilaridan kichikroq boʻlgan. 

Pardalari ichakdan tayorlangan maxsus moslama bilan bogʻlangan va yumshoq 

narsa bilan chertib chalingan.  

XIX asrga kelib rubob ancha takomillashtiriladi, uning simlari 4 ta va pardalari 

18 taga yetkaziladi. XIX asrning oxiri va XX asrning boshlarida roʻy bergan turli 

tarixiy va siyosiy oʻzgarishlar tufayli an’anaviy ijrochiligimizda ham qator 

yangiliklar paydo boʻla boshladi. 

XX asrning 20-yillarigacha oʻzbek musiqasi rivojida turk an’anaviy 

ijrochiligining ta’siri kuchayib boradi. 1917 – 50 yillarda esa, oʻzbek musiqasining 

taraqqiyotida rus musiqasi katta ta’sir koʻrsatadi. Bu ta’sir oʻz navbatida akademik 

ijro negizini ijro etuvchi soz va ovozda ham aks etdi. 

XX asrning 30-40 yillariga kelib mohir sozanda Muhammadjon Mirzayev 

tomonidan rubob cholgʻusiga ichak simlar oʻrniga metal simlar taqiladi. 50 yillarda 

rubob dastasida bogʻlangan pardalar oʻrnini yopishtirilgan metal qismlar egallaydi. 

Yuqorida keltirilgan oʻtmish olimlarning musiqiy risolalaridan shu narsa ayonki, 

milliy sozlarimizdan – qashqar rubobi ham oʻzining uzoq tarixiga ega ekanligi biz 

vorislarga turli ilmiy manbalardan ma’lum va mashhurdir. 

